
BYLAAG A 


INLEIDING 

Ten einde die resultate met betrekking tot die gestelde kategoriee (na aanleiding van die 

doelwiUe) te kon bespreek, die interpretasie met betrekking tot elke respondent te kon doen 

en tot 'n gevolgtrekking te kon kom met betrekking tot die adolessent met anoreksia nervosa, 

is die volgende stappe gevolg: 

1. 	 VOORBEELD VAN OOP-KODERING VAN VERBATIMTRANSKRIPSIE VAN 

ONDERHOUD MET ELNA 

Ten einde die oop-kodering te kon doen en resultate te kon bespreek is daar in die verbatim 

transkripsies gesoek na verifierende stellings met betrekking tot die onderskeie kategoriee 

(sien onderstaande voorbeeld asook vetdruk). Mettertyd is daar ook subkategoriee geskep 

ten einde die data beter te organiseer. 

1.1 	 KATEGORIEe EN SUBKATEGORIEe 

• 	 Die respondent se belewenis van haar fisieke self 

• 	 Die respondent se belewenis van haar sosiale self 

• 	 Die respondent se belewenis van haar geestelike self 

.:. reels 

.:. beheer 

.:. perfeksionisties 

.:. obsessief 

.:. manipulerend 

.:. selfsugtig 

.:. krities 

.:. prestasie I prestasie 

.:. geloofsoortuiginge I religieuse perspektief 

.:. innerlike sterkte 

.:. deursettingsvermoe 


.:. behoefte aan erkenning 


It Die respondent se belewenis van haar self in interaksie met haar gesin as betekenisvolle 

ander 

.:. 	 broers I susters 

• 	 Die respondent se belewenis van haar self in interaksie met die portuurgroep as 

verwysingsgroep ander 

• 	 Die respondent se belewenis van haar self in interaksie met haar sportafrigter as 

betekenisvolle ander (waar van toepassing) 

• 	 Die respondent se belewenis van haar self in interaksie met haar onderwysers as 

betekenisvolle ander (waar van toepassing) 

• 	 Die respondent se belewenis van haar self in interaksie met die media as veralgemene 

ander 

.:. tydskrifte 

.:. televisie 

.:. modebedryf 

• 	 Die respondent se belewenis van haar self in interaksie met stereotipe as veralgemene 

ander 

• 	 Die respondent se gebruik van haar liggaam as simbool van bepaalde aspekte van haar 

geestelike self 

.:. simbool van sukses I prestasie 

.:. simbool van mislukking 

.:. simbool van deursettingsvermoe I wilskrag 

.:. simbool van sekuriteit 

• 	 Die respondent se gebruik van voedsel as simbool van bepaalde aspekte van haar self 

.:. simbool van beloning I verdienste (wanneer reels nagekom word) 

.:. simbool van gedissiplineerdheid I sterk wifskrag I selfbeheersing (die onthouding 

daarvan) 


.:. swakheid I mislukking 


.:. vrees I straf 


• 	 Die respondent se gebruik van self-attribusie in die beg rip van haar self 

1.2 VOORBEELD VAN WERKSWYSE 

En hoekom mag jy dit (die kos) nie geniet nie? Is dit In manier om ... 

Ja dit is soort van jy wil in beheer voel. Oit is my gevoel as ek dit nou geniet gaan ek oor 

hierdie probleem kom en ek dink nie eintlik ek wil nie. Ja dit is so soortvan 'n ontkenning. Ek 

weet nie regtig waarom nie. Selfs al het hul ... hul het allerhande goed soos muffins vir my 

gegee en dan Iyk dit verskriklik lekker of "chocolates". Ek weet nie of hul dit daar gesit het om 

my wilskrag te toets nie. Maar die goeters is daar en dit Iyk so lekker, maar as ek my neus 

toedruk en my rug daarop draai ... ek mag dit nie sien nie; ek mag dit nie ruik nie. Oit is net 

so ... ek weet ek sal dit nie eet nie, maar dit is net so ... erg. 

En by die huis? 

Ja. dit gaan net elke keer so oor en oor ... die hele siklus. Oit het net gevoel hul het my nie 

reg hanteer nie. As iemand my reg hanteer het sou ek seker daaroor gekom het, maar omdat 

almal my heeltyd dwing om te eel. Ek het net heeltyd weer alles verloor en ek het skelm 

begin oefen. Toe het ek net heeltemal teru ggevaI in die ding. Oit het vir my ma hul so baie 

gekos '" soos 'n R1000 per aand om my in hierdie plek te hou met doktorskoste daarby 

ingesluit. Hul kon net niks meer doen nie. Oie mediese fonds was uitgeput. Hul het my net 

gelos. Toe het ek net op my eie aangegaan. En toe het my ma ook net al hoe maerder begin 

word seker omdat sy bekommerd is oor haar kind. My pa het vir my gese doen dit net ter 

wille van jou mao Begin net eet. "Okay" al is ek my ma se oogappel en al is ek so lief vir 

haar en al het ons so 'n goeie verhouding gehad, ek kon net nie. Ek kan net nie myself 

oorreed nie. Ek en my ma het soos vreemdelinge vir mekaar geword, want my ma is kwaad 

vir my en my pa verwyt my en jy begin net al meer jouself onttrek en ek is heeltemal 'n 

ander persoon. Ek sal net heeltyd sit in 'n ou bondelljie op die plaas en al is ek is vreeslik lief 

vir diere want ek wou graag 'n veearts geword het. Ek stel nie belang in diere nie ... ag ek sal 

net so op die stoep sit. Almal kon verbygaan en alma1 kon maar verbygaan soos hulle wil. 

Omdat ek so depressief was en omdat ek so min eet. Ja. 

Jy het netnou gese as hul my net reg sou hanteer het. Ek weet jy het verfede keer ook In 

paar goed genoem oor hoe 'n terapeut behoort op te tree. Hoe sou jy wou he hul moes 

optree? 

Wat ek gevoel het, selfs toe ... toe ek net daar gesit het en ek was so jonk. As hul net nie 

goed op my afdwing nie, want hul dink deur hierdie reels en deur my in isolasie te sit, sal hul 

my straf maar omdat ek nou so 'n obsessie het, maak nie saak watter straf hul my gegee het 

nie. Hul het my byvoorbeeld gedreig ... vir my stories vertel en foto's gewys van meisies wat 

doodgaan. Oit het niks aan my gedoen nie. Oit het net vir my gevoel ... maak nie saak wat 

hul doen en waarmee hul my dreig nie. Oit gaan my nie help om daaroor te kom nie. In elk 

geval ... ek weet nie hoe nie ... hul moet my nie bang maak en goed nie. Ek weet dit is seker 

maar bangmaak en realiteit maar ek het my nie daaraan gesteur nie. Ek het gevoel as ek 

doodgaan, "so what"! Net so lank ek net nie al die kos hoef te eet nie. 

So sou jy S9 as hul jou liewers kon oortuig of om uit jouse/f te begin eet het. 

Ja, want weet mevrou wat ne? My ma hulle het my toe gelos. Want ek het mos aan die begin 

vertel daai "jelly-baby" was so 'n deurbraak. Oit het my seker .. . ek dink dit was aan die 

einde standerd sewe, begin standerd agt - toe S8 ek vir my rna: gee my net 'n kans. Ek het 

nog steeds feitlik niks geeet nie. Ek het toe darem 40 kg geweeg. Gee net weer vir my 'n 

kans dan sal ek julie wys. As ek net weer my sport kon terugkry, dan sou ek 'n bietjie 

meer begin eet. Toe het ek my later begin oortuig as ek ten minste spiere het en nie 

vet nie dan is ek nog steeds aanvaarbaar. So ek kan 'n bietjie meer weeg, maar dan 

moet alles spiere wees ... niks vet nie. So toe het ek met my ma In kompromie aangegaan: 

as ek my sport kon terugkry, dan sou ek meer eel. Want jy weet ek het geglo solank as ek 

net spiere kry dan - dan is dit reg. Ja toe het ek so stelselmatig ... toe het ek weer begin 

oefen maar dit was vir my sleg gewees want almal doen so goed en ek weet ek het 

natuurlike talent en hier is ek hier agter. En so stelselmatig as ek kompetisies doen en ek 

'perform" nie .. . toe het ek besef. Toe het ek baie sportvoedinglesings en goeters bygewoon. 

Toe het ek later begin besef ek moet meer begin eet as ek wil "perform". Toe het ek 

die atletiek daar gesit as 'n beloning. As ek net beter kan begin word ... en daarom sal 

ek eet. So aan die einde van standerd nege het ek so begin eet ... nie eet-eet nie maar soos 

wat ek geoefen het moes ek meer gereeld eet om "carbo loading" te doen en goed so dat die 

obsessie half natuurlik begin weggaan het. Ek weet nie of die obsessie natuurlik weggegaan 

het nie, want dit is nog steeds daar al die gedagtes en neigings en elke keer as ek iets eet 

voel ek skuldig. Ek kan byvoorbeeld een "sweetie" eet, maar ek het nog steeds vir myself 

gese kos, nie sweets nie. In matriek kon ek se as ek iets eet het ek nie so erg skuldig gevoel 

as vroeer nie. En ek dink so het dit net stelselmatig beter en beter en beter gegaan. Wei ek 

het neg steeds sekere goed wat ek moes terughou. Ek dink in 'n mate as 'n mens iets vir 'n 

persoon kan kry wat vir 'n persoon 'n beloning is of iets wat vir hom so waardevol was soos 

my atletiek. Oit is seker individueel. Oit was vir my so waardevol omdat ek so prestasie 

ingestel is, was dit vir my soort van die ding as hul miskien dit gebruik het om my te 

motiveer, sou ek miskien vinniger daaruit gekom het en sou daar minder skade gewees het 

want ek het eers in matriek begin menstrueer en sulke goeters en osteoporose en al daai 

klas van goeters het hul vir my gese gaan 'n probleem wees en ek het seker nog steeds 

nierskade oorgehou of sulke goeters. Ek weet nie hoe alles in mekaar steek nie, maar, ja ... 

So jy sal se dit is 'n baie beter benadering om iemand positief te benader en In beloning wat 

vir haar belangrik is as vooruitsig te stel as die wegneem, die negatiewe? 

Dit hang seker van persoon tot persoon af maar my persoonllkheid is van so 'n aard omdat 

ek so prestasie-gerig was dat dit nou regtig vir my 'n beloning was. Dit is vir my 'n beloning 

om weer goed te doen in sport en akademie. Toe hul vir my gese het hul vat my boeke van 

my af ... dit was net vir my verskriklik want omdat ek nie meer my sport gehad het nie, het ek 

gedink ek het darem nog die beloning om te swot en goed te kan doen aan die einde van die 

kwartaal. Met sekere persone werk dit seker om dinge weg te neem ... die negatiewe. As ek 

daar in my bed Ie, het ek altyd gedink: as hul my net anders hanteer. As hul my net meer 

volwasse ... "Oay" ek reageer soos 'n kind seker maar dit het vir my gevoel as hul my net 

meer inspraak gee in my kondisie in want soos van die psigiater vra vrae en hy sal nooit 

terugvoer gee nie. Hy het altyd met my ma ... hulle agter geslote deure gepraat. Daar is nooit 

met my persoonlik .. . soos van ek is daar eenkant. In sielkunde leer 'n mens dat in 

gesinsverband moet "n mens probleme hanteer. Hul haal my daaruit en sodra hul my 

terugsit in die omgewing is ek weer dieselfde. Hul het my nooit in konteks behandel nie. 

As hul my net anders behandel het. My pa is ook ... jy weet hy is moeilik. Ek dink nog 

steeds alles het daar begin. Hy was nie iemand wat ... ek weet nie hoe om dit te se nie 

en ek wil nie rerig oor hom praat nie. Hy was verseker moeilik. Hy het my ook seker op 

daardie stadium verwerp. Die psigiater het 'n manier gehad van werk. In elk geval as ek 

net ingetrek kon word sou dit soveel makliker gewees het om weer daar uit te kom want toe 

ek ... ek het eers gewerk en toe is ek in Tzaneen die jaar na matriek. Toe is ek weg van my 

ouers en goed en toe het dit net weer vir my gevoel ek het nie beheer nie ... ek het 

beheer oor niks nie. En toe het al daai neigings weer begin terugkom, maar toe ek 

universiteit toe gekom het het dit weer vir my beter geword. Ek het daardie jaar gevoel ek 

werk in 'n "gym" en daar is geen uitdaging vir my nie. Ek kan in niks pre steer nie en toe ek 

nou weer op universiteit kom het hierdie obsessie met kos verdwyn want toe kan ek darem 

weer presteer, want dit was sleg. Niemand ken my nie ... op ons dorp weet hul Elna is dit en 

dit en dit. Hier is ek in hierdie vreemde situasie en niemand ken my nie. Dit voel vir my asof 

ek my soortvan moet bewys en ek kan nie. Dan voel jy buite beheer en dan het ek weer 

terug gegaan daarheen. Die neiging was daar, maar ek het darem nie weer teruggeval in iets 

nie. In my eerste jaar is my ouers mos geskei. Gelukkig het ek toe vir Francois ontmoet. Ek 

weet .. . ek ken myself ... as ek aileen was, want nou is my ouers besig om te skei en dit voel 

asof ek nie in beheer is nie. Dit voel dis my skuld dat hul skei en goeters .. . dan sou ek seker 

weer daarin verval het. 

Hoekom dink jy dis jou skutd dat hut skei? 

Ag van kleins af of dit het seker maar begin by die sielkundige wat gese het dat dit my pa se 

skuld is dat ek siek is. So ek het heeltyd gedink dit is my skuld. Heeltyd in jou agterkop dink 

jy seker maar dit is jou skuld. En in my eerste jaar as ek nie ondersteuning gehad het nie en 

as ek nie werklik geglo het of oortuig was dat dit nie my skuld is nie het ek seker soos in 

weer daarin geval. Maar ek kan nou ... dit sal nie ooit weer met my gebeur nie, want goeie 

ondersteuning is belangrik want toe ek in daardie situasie was lank terug, want my rna hulle 

het my nie ondersteun nie; ek het my sussie glad nie meer gesien nie; my Pa wou eintlik 

glad nie met my praat nie en omdat ek myself so onttrek het en depressief was en apaties 

is en so was dit seker nie lekker om saam met my te wees nie alhoewel ek soms sulke 

maniese gedrag gehad het ... as In mens depressief is is jy mos soms manies. Dan het ek 

partykeer sulke gedrag gehad ... dan sal my ma se hier is my kind terug, maar dit is net vir 'n 

halwe uur. Na alles het ek nog steeds so 'n depressiewe houding. Ek was nog nooit ... 'n 

mens kan nie eintlik se nie ... ek was nog nooit weer myself nie. Ek het redelik idees oor hoe 

ek was en hoe ek is en so ek dink soos ek was ... ek is nie meer so nie. En die ding van ... ek 

is so onseker .. . ek was baie populer en ek was baie goed in atletiek en baie goed in 

akademie en toe was ek nou hierdie 3 maande of 4 maande (as jy alles bymekaar tel) uit die 

skool uit. Toe ek terugkom was ek baie onseker oor myself en ek weet nie of die hoof nou 

met almal gepraat het .. . vroeg die oggend en gese het ek kom nou terug, maak dit nou net 

vir my aangenaam. Jy weet maar ek was so onseker oor myself en van toe af ... jy is net nie 

meer spontaan nie. Vir 4 maande was jy weg en nou is jy weer terug. Almal reageer anders 

op jou. So, jy weet, dit is moeilik om weer vriende te maak, want 'n mens kan nie net weer 

die bande optel nie. 

As voorbeeld van Elna se belewenis van haar geestelike self en haar belewenis van haar 

self in interaksie met die gesin as betekenisvolle ander asook die gebruik van self-attribusie 

in die belewenis van haar self, word die volgende voorbeelde aangehaal: 

• Voorbeeld van Elna se belewenis van haar geestelike self: 

Beheer 

Toe is ek weg van my ouers en goed en toe het dit net weer vir my gevoel ek het nie 

beheer nie ... ek het beheer oor niks nie. En toe het al daai neigings weer begin 

terugkom 

Prestasie 

Ek kan in niks presteer nie en toe ek nou weer op universiteit kom het hierdie 

obsessie met kos verdwyn want toe kan ek darem weer presteer, 

Oit hang seker van persoon tot persoon af maar my persoonJikheid is van so 'n aard 

omdat ek so prestasie-gerig was dat dit nou regtig vir my 'n be/oning was. Oit is vir my 

'n be/oning om weer goed te doen in sport en akademie. 

Wilskrag 

Ek weet nie of hul dit daar gesit het om my wilskrag te toets nie. Maar die goeters is 

daar en dit Iyk so lekker, maar as ek my neus toedruk en my rug daarop draai ... ek 

mag dit nie sien nie; ek mag dit nie ruik nie. Oit is net so ... ek weet ek sal dit nie eet 

nie, maar dit is net so ... erg. 

• Voorbeeld van Elna se belewenis van haar self in interaksie met die gesin as 

betekenisvolle ander 

Pa 

... my pa wou eintlik glad nie met my praat nie en omdat ek myself so onttrek het en 

depressief was en apaties is en so was dit seker nie lekker om saam met my te wees 

nie '" 

Ag van kleins af of dit het seker maar begin by die sielkundige wat gese het dat dit my 

pa se skuld is dat ek siek is 

My pa is ook ... jy weet hy is moeilik. Ek dink nog steeds alles het daar begin. Hy was 

nie iemand wat ... ek weet nie hoe om dit te se nie en ek wi! nie rerig oor hom praat nie. 

Hy was verseker moeilik. Hy het my ook seker op daardie stadium verwerp. 

Ma 

"Okay" al is ek my ma se oogappel en al is ek so lief vir haar en al het ons so 'n goeie 

verhouding gehad, ek kon net nie. Ek kan net nie myself oorreed nie. 

• Voorbeeld van Elna se gebruik van self-attribusie in die belewenis van haar self 

Toe het ek later begin besef ek moet meer begin eet as ek wil "perform". Toe het ek 

die atletiek daar gesit as 'n beloning. As ek net beter kan begin word ... en daarom sal 

ek eet. 

Bogenoemde metode is met betrekking tot al die ander kategoriee gedoen. In sommige 

gevalle is daar ook gebruik gemaak van subkategoriee. Die subkategoriee het gedien as 'n 

aanvanklike stap vir meer effektiewe data-organisering. 

2. DIE SKRYF VAN INTERPRETASIES 

Ten einde die aksiale kodering te kon doen en die interpretasies met betrekking tot elke 

respondent te kon doen, is daar is gekyk na elke respondent in geheel. Die verloop van die 

siekte en die verweefdheid van al die faktore wat moontlik 'n rol in haar selfbelewenis gehad 

het, is in aanmerking geneem. Dit is nie gedoen in volgorde van die bespreking van die 

resultate nie en die doelwitte is nie afsonderlik bespreek nie om sodoende 'n breer oorsig 

van die respondent te kry. 

• Voorbeeld van interpretasie met betrekking tot Elna 

Vanuit die vorige is dit duidelik dat self-attribusie ook 'n belangrike rol in haar belewenis van 

haarself gespeel het. Soos reeds gese, het sy haar fisieke self as simbool van bepaalde 

aspekte van die geestelike self gebruik. Sy is gedurig in gesprek met haarself en probeer 

haar gedrag en eetgedrag regverdig en verstaan. Om voedsel te eet, het sy geredeneer, sou 

'n aanduiding wees dat sy besig was om beheer te verloor oor haar eetgedrag. Daarom mag 

sy dit nooit geniet het nie en moes sy altyd daarvan oorlos op haar bordo Indien sy nie kon 

volhard om reels na te kom nie, sal dit 'n aanduiding wees dat sy nie innerlik so sterk is 

nie.Sy het dit ook vir haarself uitgemaak dat haar siekte en alles wat daarmee gepaardgaan, 

toegeskryf kon word aan haar pa se toedoen. Sy het ook moontlik attribusie gebruik tydens 

die herstelproses deur die eet van voedsel te sien as 'n wyse om weer te presteer in atletiek. 

Op die manier kon sy haarself oorreed om wei te eet. 

213 

 
 
 



Oit blyk egter uit die bespreking dat die gesin 'n beduidende rol gespeel het in die belewenis 

van haar geestelike self. Haar vader wat baie uitgesproke was oor sy siening oor oormassa 

het 'n groot invloed op haar gehad en sy het hom dikwels geassosieer met alles wat sleg 

was in haar lewe. Wat haar pa betref het sy het ook totale verwerping beleef. Haar ma kon 

ook moontlik 'n rol gespeel het in die etiologie van die siekte deur haar eie gesentreerdheid 

rondom en die beklemtoning van 'n maer figuur as die aanvaarbare sosiale simbool. Oeur 

haar uitgeteerde liggaam wou Elna moontlik aan haar pa iets toon van haar sterk wil en het 

sy haar ouers in 'n groot mate gemanipuleer. Moontlik wou sy ook emosies van opstand 

daardeur demonstreer. Weereens is dit 'n bewys van die sterk verband wat getrek kan word 

tussen die belewenis van die fisieke en geestelike self. 

3. 	 DIE MAAK VAN GEVOLGTREKKINGS MET BETREKKING TOT DIE DRIE 

RESPONDENTE 

Ten einde die selektiewe (tema-kodering) te kon doen of gevolgtrekkings te kon maak, is die 

interpretasies van al drie respondente in ag geneem en is die mees uitstaande aspekte 

bespreek en met die teorie in verband gebring. 

